
Ҫут тӗнче - ман кермен 

 

Шурӑ чӗнтӗрлӗ чалт манӑн чаплӑ кермен! 

Катан пир сармине айтарса киленетӗп. 

Ман кермен кӗмӗлтен, 

Ман кермен чӗлтӗркке! 

Вӑшт та вашт вашкӑртса 

Ҫӑлтӑрсем сирпӗтетӗп! 

 

Cap ҫу сапнӑ урайлӑ ман ирӗк кермен! 

Шӑнкӑрти шывсемпе тасалать вӑл пӗр хушӑ. 

Ман кермен пӗлӗтрен, 

Ман кермен хӗвелтен, 

Ман кермен кӗреки 

Чунсӑрсемшӗн ҫеҫ пушӑ! 

 

Мерчен виткӗҫлӗ ман капӑр-капӑр кермен – 

Ҫумӑрпа ҫӑвӑнать, ҫиҫӗмпе ҫиҫкӗнет вӑл! 

Ман кермен кӗленче, 

Ман кермен тӗлӗнче 

Кӗрлесе ахӑрать 

Аслатиллӗ ҫил-тӑвӑл! 

 

Манӑн тулӑх кермен хӗрлӗ, шурӑ, кӗрен, 

Куҫсене шартарать манӑн хӑтлӑ керменӗм. 

Хӑмла речӗн шалчи 

Ман кермен хуралҫи, 

Ман кермен тӑрринче – 

Вӗҫсӗр ӗмӗт элемӗ! 

 

Чаплӑран чаплӑрах манӑн аслӑ кермен, 

Ман кермен пуянран пуянрах та чӑп тулӑх! 

Ман кермен пӑхӑртан, 

Ман кермен ылтӑнран, 

Ман кермен маччинче – 

Хӗвелпе ҫутӑ уйӑх! 

